Եզդիների և քրիստոնեաների ցեղասպանությունը Իրաքում և Հայոց ցեղասպանության պատկերների վերաարդիականացումը
Սուրեն Մանուկյան
 «Իրաքում և Շամում Իսլամական պետություն» /ԻՇԻՊ/ ծայրահեղական կազմակերպությունը, որը որոշ տեղեկությունների համաձայն աջակցություն է ստանում Թուրքիայից [1] հունիսի վերջին Իրաքի և Սիրիայի մի հատվածի վրա հռչակեց Իսլամական խալիֆայության ստեղծման մասին: Այս կիսապետական կազմավորումն իր վերահսկողության տակ գտնվող տարածքում հայտարարեց շարիաթի օրենքների գերակայություն և ակտիվորեն սկսեց այն կյանքի կոչել: ԻՇԻՊ-ի վերահսկողության տարածքում դաժան ճնշմանն են ենթակվում նաև քրիստոնեաները և եզդիները: Տասնյակ հազարավոր քրիստոնեաների փոխուստը ԻՇԻՊ-ի կողմից զբաղեցված տարածքներից ուղեկցվում է եզդիների օրեցօր ահանգացող վիճակով: Իսլամականներն ընկալում են վերջիններիս իբրև հեթանոսների, ինչը մահվան արժանի հանցանք է Իսլամում:
Եզդիների ստվար զանգվածներ ստիպված հեռացել են իրենց բնակավայրերից և թաքնվել լեռնելում, ինչի հումանիտար աղետի պատճառ կարող է դառնել, քանի որ մարդիկ զրկված են պարենից ու ջրից: Եզդիներին ստիպում են անվերապահորեն ընդունել իսլամ: Հրաժարվողներին ուղղակի սպանում են տեղում: Ըստ որոշ տեղեկությունների մի քանի հազար եզդի տղամարդիկ արդեն իսկ ոչնչացվել են, իսկ կանայք՝ ստրկության վաճառվել: 
Կատարվածը հիմք է տալիս մի շարք եզրակացություններ անել:

ա. Թեև դժվար է ճշգրիտ և ամբողջական տեղեկություն ստանալ, սակայն իրադարձությունները լիովին տեղավորվում են ցեղասպանական գործողության բնորոշման մեջ: Եզդիներին և քրիստոնեաները կանխամտածված սպանում են հենց ուղղակիորեն իրենց կրոնական պատկանելության պատճառով: Իսկ 1948թ. դեկտեմբերի 9-ին ՄԱԿ-ի ընդունած “Ցեղասպանության հանցագործության կանխման և դրա համար պատժի մասին” կոնվենցիան ցեղասպանություն է համարում որևէ ազգային, էթնիկական, ռասայական կամ կրոնական խմբի մասնակի կամ ամբողջական ոչնչացման նպատակով իրականացվող խմբի անդամների սպանությունը [2]: 

Բացի սպանություններից եզդի և քրիստոնեա կանանց ստրկացնելը, ինչպես բնակչությանը հեռանալ ստիպելը, որի պատճառով առաջացած ծանր պայմանները ֆիզիկական ոչնչացման են բերում, նույնպես Կոնվենցիայով որակվում են ցեղասպանության հատկանիշ. “Խմբի համար միտումնավոր կերպով կենսական այնպիսի պայմանների ստեղծում, որոնք ուղղված են խմբի անդամների լրիվ կամ մասնակի ֆիզիկական ոչնչացմանը” [3]:

բ. Նորից ուշացավ ցեղասպանության վտանգին արձագանքը: Քրիստոնեաների նկատմամբ Մերձավոր Արևելքում, մասնավորապես Իրաքում, բռությունների մասին ահազանգվում էր շատ վաղում, իսկ եզդիների նկատմամբ ԻՇԻՊ-ի գործողությունները սկսվեցին դեռ երկու ամիս առաջ, սակայն միայն օգոստոսի 12-ին ԱՄՆ նախագահը հայտարարեց իր երկրի խառնվելու պատրաստակամության մասին, հիմք ընդունելով 2005 թ. [4] ՄԱԿ-ի կողմից ընդունված Պաշտպանելու պարտավորության (The responsibility to protect (R2P) սկզբունքի վրա, որի համաձայն, եթե պետությունը ընդունակ չէ պաշտպանել մարդկանց ապա այդ պարտավորությունն անցնում է միջազգային հանրությանը, որը պարտավոր է գործողություններ իրականացնել, եթե առկա են զանգվածային հանցագործություններ` (Massive atrocities crimes) ցեղասպանություն, ռազմական հանցագործություններ, մարդկության դեմ հանցագործություններ, էթնիկ զտումներ։ Ուշացումն առավել քան զարմանալի էր, քանի որ խոսքը գնում էր Իրաքի մասին, իսկ ԱՄՆ-ն 2003 - 2010 թթ. այնտեղ զորքեր էր տեղավորել և ծանոթ է տեղանքի և պայմանների հետ: Հասկանալու համար, ինչ է նշանակում երկու ամիս ուշացումը հիշեցնենք, որ Ռուանդայում ցեղասպանությունն իրականացվեց 4 ամսվա ընթացքում՝ 1994 թ ապրիլ-հունիս ամիսներին ոչնչացվեց 800 հազար մարդ [5]: Սա ևս մեկ անգամ բարձրացնում է միջազգային հանրության կողմից ցեղասպանական գործողություններին արագ արձագանքման մեխանիզմի կատարելագործման անհրաժեշտության հարցը: Եվ այս պարագայում ՀՀ ջանքերը, որ պարբերաբար հանդես է գալիս 1948 թ. Կոնվենցիայի բարելավման առաջարկներով, իսկ  2005 թ [6] ` “Ցեղասպանության հանցագործության կանխարգելման և պատժման մասին” բանաձևերը և 2013 թվականին ցեղասպանության կանխարգելման վերաբերյալ բանաձևով (“Prevention of genocide) ավելի քան արդիական են թվում [7]: 
գ. Քրիստոնեաների և եզդիների հանդեպ բռնությունները, վերակենդանացնում են Հայոց ցեղասպանության մասին հիշողությունները և պատկերները։ Փաստացիորեն շարունակվում է տարածաշրջանից քրիստոնեաների և ընդհանրապես այլ ոչ մուսուլմանական տարրի վերացումը, այն ինչ սկսվեց Հայոց ցեղասպամության տարիներին, որի ընթացքում հայերի հետ միասին նաև ոչնչացվեցին հազարավոր ասորիներ և եզդիներ [8] ։ 
Նույնիսկ վիզուալ շարքը տանում է 1915 թվական: Կարելի է ասել, որ պատկերացնելու համար ինչպես է իրականացվել Հայոց  ցեղասպանությունը կարելի է դիտել այսօր ԻՇԻՊ-ի կողմից կրոնական փոքրամասնություններին պատկանող տղամարդկանց սպանության կադրերը, բռնագաղթի տեսարանները, որոնք նույնիսկ բնական միջավայրով և հագուստով հիշեցնում են Հայոց ողբերգությունը։
դ. Միաժամանակ կատարվածը ցույց է տալիս, որ խոսել ցեղասպանության մասին անցյալ ժամանակով սխալ է։ Ասել, որ 21-րդ դարում, տեղեկատվության հասանելիության պայմաններում, մարդու իրավունքների և միջազգային հանրության որակապես նոր մակարդակի դեպքում ցեղասպանություններ տեղի ունենալ չեն կարող միամիտ ու նույնիսկ վտանգավոր է։ Վտանգավոր է, քանի որ մարդկությունը մոռանում է, որ «Never Again» կոչն իրականություն է դառնում միայն զգոն լինելու և այս թեման ուշադրության բարձր մակարդակի վրա պահելու պարագայում։ Ամենաբարձր մակարդակի վրա, քանի որ ցեղասպանությունը մարդկության դեմ գործած ամենավտանգավոր հանցագործությունն է։

